
АДАБИЙ ТАНҚИД ЖАНРЛАРИ ТАДҚИҚОТЧИСИ 
 

Ўзбек адабий танқидчилиги ўзининг узоқ йиллик тарихий тараққиёти 
давомида хилма-хил муаммолар доирасида ўрганилиб келинмоқда. Ада- 
бий танқидчиликнинг долзарб масалалари қаторида фаннинг назарий 

асосларини белгилаш ва унинг амалий аҳамиятини кўрсатиб бериш ҳам 
муҳим аҳамият касб этади. Адабиётшунос олима Шоира Аҳмедованинг “Ўз- 
бек адабий танқидчилиги жанрлари” китобини ушбу борада муҳим қадам 
бўлганлигини таъкидлаш мумкин. 

Олима, чиндан ҳам, “...ўзбек адабий танқиди жанрларининг илк 
тадқиқотчиларидан, ўзбек адабиёти вакиллари ижодининг тарғиботчи- 
ларидан бири сифатида ўзбек танқидчилиги мактаби анъаналарини ҳар 
жиҳатдан бойитишга, ёшларнинг интеллектуал салоҳиятини юксалти- 
ришга, мамлакатимизда ижтимоий фанлар ривожини таъминлашга катта 
ҳисса қўшиб келмоқда”1. 

“Ўзбек адабий танқидчилиги жанрлари” китобида олима ўзбек танқи- 
дчилиги жанрлари таркиби ва генезиси, тезкорликка асосланган танқид- 
чилик жанрлари ҳамда тарихий-биографик ёндашув характеридаги ада- 
бий танқид жанрларини белгилаб беришга ҳаракат қилган. Ўзбек адабий 
танқиди жанрлари табиатини илмий-назарий асослаш жараёнида олима 
мазкур жанрдаги асарларнинг ҳам бадиияти ва илмий аҳамиятини тадқиқ 
этади. “Адабий танқид ўзига хос ижод тури бўлиб, у ҳам фақат жанрларда 
ўзини намоён этади. Танқид деган тушунча тақриз, мақола, адабий пор- 
трет каби аниқ жанрларда ўз амалий ифодасини топади. Демак, адабиётда 
ҳар бир адабий тур аниқ жанрда намоён бўлгани сингари, ижод тури ҳи- 
собланган адабий танқид ҳам ўзига хос жанрларда намоён бўлади”2, – деб 
ёзади олима. 

Айни пайтда, китобда танқидчилар фаолиятига ҳам холис баҳо бери- 
либ, уларнинг асарлари жанрий хусусиятлари ва илмий аҳамияти юзаси- 
дан атрофлича таҳлил қилинади. Жумладан, Иззат Султон, М.Қўшжонов, 
О.Шарафиддинов, С.Мамажонов, Н.Каримов, У.Норматов, И.Ғафуров каби 
мунаққидларни адабий портрет устаси сифатида таъриф этса, А.Қаюмов, 
Н.Каримов, Л.Қаюмов, Ҳ.Каримов, Ш.Холмирзаев кабиларнинг моҳир эссе- 
навис эканлигини таъкидлаб ўтади. 

Шунингдек, олиманинг ўзбек адабиётшунослиги ривожига қўшган ҳис- 
саси ўзбек танқидчилигининг жанрий таркибини изчиллик билан тасниф 
этиб, таърифлаганлиги билан ҳам белгиланади. Масалан, асарда биргина 
тақриз жанри ҳақида сўз борар экан, “Янги бадиий асарга ёзилган ҳозир- 
жавоб тақризлар” ҳамда “Бадиий асарни эстетик баҳоловчи монографик 
тақризлар” ажратилади. Шунингдек, шарҳ тақризлар, мактуб тақризлар, 
хабар тақризлар, оғзаки тақризлар тавсифланади. Таъкидлаш мумкинки, 
асарда санаб кўрсатилган барча жанрларга нисбатан ана шундай тизимли 
ёндашув яққол сезилиб туради. Натижада адабий жанрлар сингари танқи- 
дчилик жанрларининг ҳам тўлақонли назарий асослари, таърифи, тасни- 
фи ва тараққиёт йўли белгиланиши учун йўл очилди. 

Китобда қайси бир жанр тўғрисида сўз бормасин, унинг илмий-наза- 
рий жиҳатлари билан бир қаторда мазкур жанрда яратилган асарларнинг 

1 Қодирова Н. Илмда ҳам, ҳаётда ҳам барчага ибрат устоз йўли // Бухоро давлат университети илмий 
ахбороти, 2018. – № 4. – Б. 258. 
2 Ахмедова Ш. Ўзбек адабий танқидчилиги жанрлари. – Тошкент: Фан, 2008. – Б.9. 



 

тадқиқи ва олиманинг уларга нисбатан муносабати, қарашлари баён этиб 
борилади. Қолаверса, ўзбек ва жаҳон адабиётида бу борада эришилган 
ютуқларга назар ташланади. Натижада ўзбек адабиётшунослиги қатори- 
да жаҳон халқлари танқидчилиги эришган ютуқларга ҳам ўз ўрнида на- 
зар ташлаб ўтилади. Асарда, айниқса, Андре Моруа, Сент-Бьёв, В.Закрут- 
кин каби бир қанча олимларнинг танқидчилик ривожига қўшган ҳиссаси 
ажратиб кўрсатилган. 

Ушбу китобда ўз тадқиқини топган масалалар ўзбек адабий танқидчи- 
лиги жанрларининг ҳар бирини атрофлича ўрганиш заруратини белгилаб 
берди ва кенг кўламли тадқиқотлар учун йўл очди. Бугунги кунга келиб, 
адабий танқидчиликнинг адабий-танқидий мақола, тақриз, эссе, адабий 
портрет, адабий-танқидий очерк каби жанрларининг ҳар бири кенг доира- 
даги тадқиқотларни кутмоқда. 

НАЗАР ЭШОНҚУЛ “ШАМОЛНИ ТУТИБ БЎЛМАЙДИ” ҲИКОЯСИНИНГ 
ПОЭТИК ТИЛ ХУСУСИЯТЛАРИ 

 
Аннотация: Мақолада ёзувчи Назар Эшонқул “Шамолни тутиб бўлмайди” 

ҳикоясининг поэтик тили масаласи ўрганилган. 
Annatation: The article examines the poetic language of the story of “Shamolni tutib 

bulmaydi” by Nazar Eshankul. 
Аннотация: В статье рассматриваютсая поэтический язык рассказа писателя 

Назара Эшанкула “Шамолни тутиб бўлмайди”. 
Калит сўз: ҳикоя, поэтик тил, бадиий матн, Назар Эшонқул ижоди, “Шамолни 

тутиб бўлмайди” ҳикояси. 
Key words: story, poetic language, literary text, the work of Nazar Eshanqul, the story 

of «Shamolni tutib bulmaydi». 
Ключевые слова: рассказ, поэтический язык, художественный текст, произве- 

дение Назара Эшанкула, рассказ “Шамолни тутиб булмайди”. 
 

Бадиий ниятни юзага чиқаришда ҳар қандай ижодкор ўзига хос ифо- 
да йўсинини ишга солади. Бошқача айтганда, муаллиф қарашларининг 
китобхонга нечоғли теран, тушунарли ва таъсирчан тарзда етиб бориши 
унинг бадиий тил унсурларидан қай даражада самарали ва ўз ўрнида фой- 

даланишига боғлиқ. Қолаверса, сўз қўллаш, жумла тузиш ҳамда поэтик тил 
воситаларидан фойдаланишда намоён бўлган ўзига хослиги ижодкорнинг 
индивидуал услубга эгалигини кўрсатувчи асослардан биридир. Чунончи, 
услуб ҳар қандай ижодкорнинг ўзига хос ифода йўсини, поэтик тил имко- 
ниятлари ва бадиий тасвир воситаларидан фойдаланиши асосида юзага 
чиқадиган маҳорат қирраларида акс этади. “Зотан ҳар бир ёзувчи ўз ғоя ва 
образларини равшан, ҳам таъсирчан гавдалантиришнинг оригинал йўлла- 
ри, воситаларини излайди. Шу йўсинда унинг ўз услуби яратилади, асарла- 
ри оша услуби мукаммаллаша боради”1. 

Ёзувчи Назар Эшонқул асарлари тил хусусиятлари билан ўқувчининг 
диққатини тортади. Адиб асарларида поэтик тил унсурлари хилма-хил ва 
бетакрор жозибаси билан намоён бўлиб, китобхонга эстетик таъсир кўрса- 
тиши қаторида, унинг бадиий дидини ўстиришга ҳам хизмат қилади. Айни 
пайтда, ижодкор тасвир этаётган манзаранинг ёрқин тасвири юзага кела- 
ди, шунингдек, муаллиф ифодаламоқчи бўлган ғоявий мақсаднинг ўқувчи 
қалбига аниқ етиб бориши, исталган даражада ўрнашиши, таъсир қилиши- 
га ёрдам беради. 

Ижодкор асарлари тилига хос характерли бўлган хусусиятлар тўғриси- 
да “Шамолни тутиб бўлмайди” ҳикояси мисолида фикр юритишга ҳаракат 
қиламиз. Сабаби ушбу асар ёзувчининг ифода услубига хос ажралиб тура- 
диган жиҳатлар янада яққолроқ намоён бўлган ва индивидуал маҳорати 
юксак даражада юзага чиққан намуналардандир. 

Асарнинг етакчи қаҳрамони Байна момо – даврнинг оғир юкини елка- 
сига олишга маҳкум бўлган, кўнгли тўла ўкинч ва армон билан яшаб ўтган 
бир жабрдийда. Турмуш ўртоғи ва ўғлининг фожеий тарзда ўлдирилиши 
унинг қалбида бир умрлик, ўчмас ғазаб, нафрат, алам, исён каби хилма-хил 
ҳисларни пайдо қилган. Ёзувчи унинг ана шундай оғир кечган тақдири 
тўғрисида ҳикоя қилар экан, поэтик тилнинг энг нозик қатламларидан 
фойдаланади. 

Байна момо тасвири учун ишлатилган ифодалар орқали қаҳрамоннинг 
ёрқин қиёфаси ва ҳолати кўз олдимизда бутун мураккаблиги ва фожиаси 
билан намоён бўлади. Шуни ҳам таъкидлаш мумкинки, асарнинг деярли 
бирор бир ўрнида Байна момонинг психологик ҳолати ифодаси учун таъ- 
рифлар ишлатилганига гувоҳ бўлмаймиз. Балки унинг қиёфаси тасвири 
орқали китобхон қаҳрамон қалбидаги кучли нафрат ҳиссини тасаввур 
қила олади. Байна момо ва унинг атрофидаги нарса-ҳодисалар ҳақидаги 
тавсифларнинг айримларига тўхталиб ўтамиз. 

Масалан, Байна момонинг уйи “замонавий қилиб қурилган равоқли 
уйлар қаршисида юздаги чипқондек қишлоққа кўримсизлик ва кексалик 
бағишлаб турган”2, – дея тасвирланади. 

Момо яшайдиган қишлоқни “энди минораси қулаган шаҳардек ғариб ва 
нотавон кўринарди”(2,253), – деб ёзади ёзувчи. 

1 Носиров У. Ижодкор шахс, бадиий услуб, автор образи. – Т.: Фан, 1981. – Б. 101. 
2 Эшонқул Н. Шамолни тутиб бўлмайди. / Эшонқул Н. Ялпиз ҳиди. – Т.: Шарқ, 2008. – Б. 251. Кейинги 

мисоллар ҳам шу нашрдан олиниб, саҳифаси қавс ичида кўрсатилади. – Ш.Д. 

Қаҳрамоннинг ҳаёти “гўё ҳаёти ҳеч қиё боқа олмайдиган дахлсиз салта- 
натдек у ёққа бирон кишини, ҳатто сўзи билан ҳам киришга йўл қўймасди” 
(2,254) ёки “Ниҳоят бу кампирнинг ҳам ситамгар китоби ўқиб бўлинди” 
(2,260) тарзида таъриф этилади. 

Байна момонинг келинлик тўшаги тасвирини кузатайлик: “ёғоч ва кўп 
йиллик андуҳлар ҳиди ўтириб қолган, содиқ қўшиндай эллик йилнинг би- 
рон куни ҳам тарк этилмаган ғамнок ва аламли салтанати – келинлик тў- 
шагида жимгина жони узилди” (2,260). 

Диққатни тортадиган яна бир энг муҳим тасвир – бу Байна момонинг 
портрети тасвиридир: “Бироқ улоқлар ичида улоқдан ҳам кичик жуссали, 
юзига йилларнинг бешафқат муҳри босилган ҳамда ёлғизликка маҳкум 
этилган, ҳар бир сониянинг мусибату андуҳи асорати порлаб турган кам- 
пирни кўришгач, негадир ботинишолмади” (2,259). Кўриниб турибдики, 
ўхшатиш, сифатлаш, зидлаш, муболаға каби воситалар билан зийнатлан- 
ган ушбу тасвирлар салбий ҳолат ва тушкунлик руҳининг теран тарзда 
ёритилишига ёрдам берган. 

Ёки Байна момо портрети акс эттирилган яна бир парчага диққат қилай- 
лик: “Шундай дея Байна момо мусибат ва ғам адо қилган бу аёлнинг йил- 
дан-йилга кичрайиб, қариб бораётганидан ва юзларини тилим қилиб ташла- 
ган ажинларидан уялгандай фаслма-фасл ранги ўзгариб, худди бекаси каби 
туссиз, рангсиз кўринишга келиб қолган ва ҳеч қачон елкасидан тушмаган 
желаги билан юзини аёллардан тўсиб олди, шу билан у терсоталиклар ва 
одамлар билан ўрнатилажак барча мулоқотлар эшигини тақа-тақ ёпди ва 
фақат ўзигагина маълум, бошқа ҳеч ким англай олмайдиган, бошқа ҳеч ким 
англашга қодир бўлмаган ўз дунёсига кириб кетди” (2,257). Ушбу биргина 
парчанинг ўзида ҳусни таълил (“юзларини тилим қилиб ташлаган ажин- 
ларидан уялгандай фаслма-фасл ранги ўзгариб, худди бекаси каби туссиз, 
рангсиз кўринишга келиб қолган ва ҳеч қачон елкасидан тушмаган жела- 
ги”), ўхшатиш (худди бекаси каби тузсиз, рангсиз кўриниш), муболаға (“бо- 
шқа ҳеч ким англай олмайдиган, бошқа ҳеч ким англашга қодир бўлмаган ўз 
дунёси”), жонлантириш (юзларини тилим-тилим илиб ташлаган ажинлари- 
дан уялган желаг, мулоқотлар эшиги) каби бир қанча поэтик воситалардан 
моҳирлик билан фойдаланилганига гувоҳ бўламиз. Тўғри, бадиий тасвир 
воситалари адабиётда аксарият ҳолларда ёрқин ва гўзал ҳолатлар тасвири 
учун хизмат қилиб келган. Бироқ ушбу асарда улар ижодкорнинг индиви- 
дуал маҳорати ўлароқ, қайғули манзара ифодаси учун қўлланилади. Ушбу 
воситалар образлилиги, бўёқдорлиги ва эмонционал таъсир кучига эгалиги 
билан бадиий насрда поэтик манзаранинг теранлиги учун хизмат қилган. 

Асарда диққатни тортадиган яна бир усул параллел ва контраст асосида 
тасвирлашдир. Ижодкор шахс, нарса ва воқеа-ҳодисаларнинг ёрқин тасви- 
рини яратиш учун шундай ифода тарзидан унумли фойдаланига ҳаракат 
қилади. Масалан: “Қишлоқдошлари баҳор келиши билан эски яйловларга 
кўчиб чиқишар ва ер шудгорлар, ҳар ким ўз ташвишига берилиб кетарди. 
Қишлоқда қолган Байна момо эса бу пайтда ёлғизлик даштини шудгорлар, 
у ерга ҳар йили Замон отбоқар ҳукумат одамлари билан келиб, эри ва ўғ- 

лини отиб ташлаган оқшомни экар ва сўнг ёлғиз ўзи ҳосилини ҳам йиғиб 
оларди” (2,255). Қишлоқда ўз мусибати билан ёлғиз қолиб кетган Байна 
момо серташвиш қишлоқдошлари билан қиёсланар экан, ушбу тасвирлар 
замирида ёзувчининг аёл матонати, мустаҳкам иродаси ва бардошлилиги- 
ни таъкидлаш мақсади ётади. Ёки бошқа бир тасвирни диққат қаратайлик: 
“Улар навқирон ва гўзал эдилар, уйдан ва Байна момодан чиркинлик ва 
мусибат ҳиди келар, навқиронлик олдида бирдан уй ҳам, Байна момо ҳам 
кексайиб қолгандай эди” (2,258). Бунда талаба қизларга хос шўх-шаддод- 
лик Байна момо ҳаётидаги сукунатга зид қўйилади ва унинг орқали қаҳра- 
мон фожиасини янада кучайтириб ифодалашга эришилади. Яна бир мисол: 
“Улар бу уйга ўрнашиб қолган ёлғизлик ва мусибатни чўчитиб, сўнг қувиб 
юбормоқчидай тинмай хохолашардилар” (2,258). Бунда ёлғизлик ва муси- 
батнинг маҳобатини кулгининг юқори даражаси, яъни “хохолаш” тасвири 
орқали кучайтирилади. Бошқа бир парчани кузатайлик: “Унинг қаҳр тўла 
товуши кўпдан буён одам қадами етмаган ҳужралар ичига сингиб кетди: у 
ердан йигирма уч йиллик чангу ғубор гўё зардали овоздан қалтираб кетган- 
дек жойларидан бир қимиллаб қўйди, сўнг яна ҳужраларга бу хонадон бо- 
шига тушган ғам-андуҳдай абадий чўкди” (2,256). Бундаги қаҳр тўла товуш 
ва йигирма уч йиллик чангу ғуборнинг параллел тасвири хонадон бошига 
тушган ғам-андуҳнинг нақадар кучлилигини англатишга ёрдам беради. 

Шунингдек, ҳикояда қўлланилган метафорик ифодалар ҳам асар тили- 
нинг бадиий жозибасини таъминлашга хизмат қилиши қаторида асарда 
акс этган поэтик манзаранинг қуюқлашган тасвирини юзага келтиради: 
“фақат деразаларга тортилган қора пардалар бу мудҳиш жиноятга лоқайд 
ва бефарқ боқиб турарди” (2,253), “зулматга чўккан туйнуклар бу мисли 
кўрилмаган қотилликни жимгина томоша қилиб турарди” (2,253) ва ҳока- 
зо. Бунда Байна момо фожиасининг лоқайд ва бефарқ кузатувчилари “де- 
разаларга тортилган қора пардалар”, “зулматга чўккан туйнуклар” тимсо- 
лида мужассамланади. 

Асар матнидан “хотирасининг синиқ парчаларига тикилиб...” (2,252), 
“ёлғизликнинг кўр мусибати” (2,255), “Байна момо ўз ёлғизлиги ва муси- 
батини ҳаётнинг бадбўй, забун, хор этилган ҳидлари анқиб ётган йиллар 
даҳлизидан етаклаб ўтди” (2,255), “унинг шу туриши азоб-уқубатнинг бир 
тўплам уюмига ўхшарди” (2,256), “жасаднинг шу туриши аввал ўзи, кейин 
тепаси қулаб тушган улкан минорни эслатарди...” (2,259), “йиллар ғижим- 
лаб ташланган юзида бир жунунваш ифода қотиб қолган ҳолда терсота- 
ликлар ҳаётига йигирма уч йил соя солган тош ҳайкал каби қилт этмасдан 
ўтирарди” (2,260) каби ёзувчининг ўзига хос тасвирлаш маҳоратини яққол 
намоён этиб турадиган поэтик ифодалар жуда кўплаб топилади ва улар 
китобхонга бадиий тилнинг рангин жозибасини хилма-хил товланишлар- 
да намоён этиб туради. 

Асарнинг бетакрор тили ёзувчининг ўтмиш давр фожиалари, жамият 
ва шахс муносабатларига оид бўлган ғоявий қарашларини теран, таъсир- 
чан гавдалантиришда муҳим воситалардан бирига айланган. 

Умуман олганда, Назар Эшонқулнинг “Шамолни тутиб бўлмайди” 
ҳикояси тили ўзига хослиги билан диққатни тортади. 

